
მონიტორიან მოწყობილობებთან მუშაობისას უსაფრთხოებისა და ჯანმრთელობის დაცვის მინიმალური მოთხოვნებისა და სამუშაო ადგილებთან დაკავშირებული მინიმალური მოთხოვნების დადგენის თაობაზე

მუხლი 1

1. პროდუქტის უსაფრთხოებისა და თავისუფალი მიმოქცევის კოდექსის 56-ე მუხლის პირველი ნაწილის, 58-ე მუხლის მე-2 ნაწილისა  და „ნორმატიული აქტების შესახებ“ საქართველოს კანონის მე-12 მუხლის შესაბამისად, დამტკიცდეს თანდართული ტექნიკური რეგლამენტი − მონიტორიან მოწყობილობებთან მუშაობისას უსაფრთხოებისა და ჯანმრთელობის დაცვის მინიმალური მოთხოვნებისა და სამუშაო ადგილებთან დაკავშირებული მინიმალური მოთხოვნების დადგენის თაობაზე. 

მუხლი 2
1. დადგენილება ამოქმედდეს გამოქვეყნებისთანავე.

დანართი N1

ტექნიკური რეგლამენტი − მონიტორიან მოწყობილობებთან მუშაობისას უსაფრთხოებისა და ჯანმრთელობის დაცვის მინიმალური მოთხოვნების შესახებ

მუხლი 1. გამოყენების სფერო და ზოგადი დებულებები
1. ტექნიკური რეგლამენტი - მონიტორიან მოწყობილობებთან მუშაობისას უსაფრთხოებისა და ჯანმრთელობის დაცვის მინიმალური მოთხოვნების შესახებ (შემდგომში ტექნიკური რეგლამენტი) განსაზღვრავს  მონიტორიან მოწყობილობებთან მუშაობისას  უსაფრთხოებისა და ჯანმრთელობის დაცვასთან დაკავშირებულ მინიმალურ მოთხოვნებს.
2. წინამდებარე რეგლამენტი ვრცელდება ყველა იმ საწარმოზე, ორგანიზაციასა და სამუშაო ადგილზე, რომლებიც არის საქართველოს ორგანული კანონის  „შრომის უსაფრთხოებისა შესახებ“ რეგულირების ობიექტი და სადაც ხორციელდება შრომითი საქმიანობა ან სამუშაოსთან დაკავშირებული სწავლება. 
3. წინამდებარე რეგლამენტი არ ვრცელდება:
ა) მძღოლის კაბინაში ან მანქანა-მოწყობილობების საკონტროლო კაბინაში არსებულ  მონიტორიან აღჭურვილობაზე;
ბ) სატრანსპორტო საშუალებების კაბინებში/ბორტებზე არსებულ მონიტორიან აღჭურვილობაზე;
გ) საჯარო მოხმარებისთვის განკუთვნილ მონიტორიან მოწყობილობაზე;
დ) პორტატულ მოწყობილობებზე, რომლებიც სამუშაო სივრცეში ხანგრძლივი გამოყენებისთვის არ არის განკუთვნილი;
ე) კალკულატორებზე და სხვა ნებისმიერ მოწყობილობებზე, რომლებსაც მონაცემებისა და ზომების გამოსახვისთვის მცირე ზომის ეკრანი გააჩნიათ და ეს ეკრანი ამ აღჭურვილობის გამოყენებისთვის აუცილებელია;
ვ) ტრადიციული დიზაინის მქონე საბეჭდ მანქანებზე, რომლებსაც „ფანჯრიან საბეჭდ მანქანებს“ უწოდებენ. 

მუხლი 2. ტერმინთა განმარტება
წინამდებარე რეგლამენტის მიზნებისთვის ქვემოთ დასახელებულ ტერმინებს აქვთ შემდეგი მნიშვნელობა: 
ა) მონიტორიანი მოწყობილობა - ასოების, ციფრების, სიმბოლოების ან გრაფიკული გამოსახულების ამსახველი ეკრანი გამოყენებული გამოსახვის პროცესის მიუხედავად;
ბ) სამუშაო ადგილი - დასაქმებულისთვის განკუთვნილი ადგილი, დაკომპლექტებული ეკრანიანი/მონიტორიანი, რომელსაც შესაძლებელიათან ახლდეს კლავიატურა ან სხვა შემყვანი მოწყობილობები, ასევე პროგრამული უზრუნველყოფა, რომელიც ამ ადამიანსა და კომპიუტერს შორის მაკავშირებელ რგოლს ქმნის; დამატებითი აქსესუარები გარე მოწყობილობები, მათ შორის ტელეფონი, მოდემი, პრინტერი, დოკუმენტების დამჭერი, სამუშაო სკამი/სავარძელი და სამუშაო მაგიდა/სამუშაო ზედაპირი და უშუალოდ ამ აღჭურვილობასთან დაკავშირებული სამუშაო გარემო და ა.შ.
გ) მონიტორიან მოწყობილობებთან მომუშავე დასაქმებული - საქართველოს ორგანული კანონით „შრომის უსაფრთხოებისა შესახებ“ განსაზღვრული ნებისმიერი დასაქმებული, რომელიც მონიტორიან დანადგარს რეგულარულად იყენებს - დღეში არანაკლებ 4 საათის განმავლობაში.

მუხლი 3. სამუშაო ადგილების შესწავლა - შეფასების ვალდებულება დამსაქმებლებისთვის 
1. დამსაქმებელი ვალდებულია ჩაატაროს სამუშაო ადგილების შესწავლა - შეფასება და საქმებულების უსაფრთხოებისა და ჯანმრთელობის დაცვის მიზნით, განსაკუთრებით, როცა ეს ეხება მხედველობის დამაზიანებელ, ფიზიკურ პრობლემებთან   და გონებრივ დაძაბულობასთან დაკავშირებულ რისკებს. 
2. დამსაქმებელმა უნდა მიიღოს შესაბამისი ზომები სამუშაო პირობების გამოსასწორებლად და ამ მუხლის პირველი პუნქტის საფუძველზე ჩატარებული შეფასების შედეგად აღმოჩენილი რისკების შესამცირებლად ან თავიდან ასაცილებლად აღმოჩენილი რისკების დამატებითი და/ან ერთობლივი შედეგების გათვალისწინებით.
3. დამსაქმებელმა უნდა გაატაროს შესაბამისი ღონისძიებები იმისათვის, რომ სამუშაო ადგილები აკმაყოფილებდეს წინამდებარე რეგლამენტის დანართში მოცემულ მოთხოვნებს

მუხლი 4. ყოველდღიური სამუშაო რეჟიმი
1. დამსაქმებელმა უნდა დაგეგმოს დასაქმებულის საქმიანობა ისე, რომ მონიტორთან მუშაობა პერიოდულად წყდებოდეს შესვენებების ან სხვა მის საქმიანობასთან დაკავშირებული სამუშაოების შესრულებით, რათა მონიტორთან მუშაობის საერთო დრო შემცირდეს.
2. ამ მუხლის პირველი პუნქტის მიზნებიდან გამომდინარე რეკომენდირებულია ყოველ  45 წუთი მუშაობის შემდეგ 5 წუთით შესვენება სამუსაო ადგილის დატოვების გარეშე, ან/და სხვა სამუშაოზე გადართვით, რომელიც არ მოითხოვს მონიტორთან მუშაობას. 

მუხლი 5. დასაქმებულთა ინფორმირება და ტრენინგი
1. დამსაქმებელმა უნდა მიაწოდოს დასაქმებულებს და/ან მათ წარმომადგენლებს ინფორმაცია უსაფრთხოებისა და ჯანმრთელობის დაცვის ყველა ასპექტის შესახებ, განსაკუთრებით ისეთი ფაქტორების შესახებ, რომლებიც ეხება დასაქმებულების უსაფრთხოებასა და ჯანმრთელობის დაცვას - მხედველობის დამაზიანებელ, ფიზიკურ პრობლემებთან და გონებრივ დაძაბულობასთან დაკავშირებულ რისკებს, ხოლო ასეთი რისკების არსებობის შემთხვევაში განახორციელოს ჯანმრთელობის მდგომარეობის კონტროლი ამ  დადგენილების მე-7 მუხლის შესაბამისად.
2. უსაფრთხოებისა და ჯანმრთელობის დაცვის უზრუნველსაყოფად მისაღები ყველა ღონისძიების შესახებ, დასაქმებულები ინფორმირებულები უნდა იყვნენ ამ რეგლამენტით დადგენილი მოცულობით.
3. დამსაქმებელმა უნდა უზრუნველყოს მონიტორიანი მოწყობილობის მქონე სამუშაო საქმიანობასთან დაკავშირებული ყველა შესაბამისი ტრენინგის ორგანიზება სამუშაოს შესრულებამდე (პირველადი ინსტრუქტაჟი); გარდა ამისა, ასეთი ტრენინგები უნდა ჩატარდეს, აღნიშნული სამუშაო ადგილების მნიშვნელოვანი ცვლილების დროს (განმეორებითი ინსტრუქტაჟი). 

მუხლი 6. დასაქმებულთა კონსულტაცია და ჩართულობა
1. საქართველოს კანონის „შრომის უსაფრთხოებისა შესახებ“  შესაბამისად დამსაქმებელმა უნდა უზრუნველყოს მონიტორიანი მოწყობილობებთან მუშაობის თაობაზე დასაქმებულთა და მათი წარმომადგენლების კონსულტაცია და ჩართულობა. 
2. ამ მუხლის 1-ლი პუნქტით გათვალისწინებული კონსულტაციები ასევე უნდა მოიცავდეს სამუშაო ადგილების შეფასების შედეგებს, მონიტორთან მუშაობის უარყოფითი ასპექტების შემცირებისა ან/და აღმოფხვრისთვის საჭირო ღონისძიებებს და ამ რეგლამენტით გათვალისწინებულ სხვა საკითხებს.

მუხლი 7. ჯანმრთელობის მდგომარეობის კონტროლი
1. დასაქმებულთა თვალის და მხედველობის დაცვის მიზნით დამსაქმებელმა უნდა უზრუნველყოს დასაქმებულთა თვალისა და მხედველობის ტესტირება შესაბამისი სპეციალისტის მიერ:
ა) მონიტორიან დანადგართან მუშაობის დაწყებამდე;
ბ) მუშაობის დაწყების შემდეგ რეგულარული ინტერვალებით (მინიმუმ ყოველ 1-3 წელიწადში ერთხელ);
გ) დასაქმებულების მხედველობასთან დაკავშირებული პრობლემების შემთხვევაში, რომლებიც მონიტორიან დანადგართან მუშაობით შეიძლება იყოს გამოწვეული.
2. ამ მუხლის პირველი პუნქტის „ა“ ქვეპუნქტისა და მე-5 პუნქტის მიზნებიდან გამომდინარე, დამსაქმებელი ვალდებულია დასაქმებულს მოსთხოვოს პირველადი სამედიცინო შემოწმების გავლა მუშაობის დაწყებამდე (ფორმა 100), ხოლო შემდგომი პერიოდული სამედიცინო შემოწმებისთვის ვალდებულია თვითონ გაიღოს შემოწმების ჩასატარებლად აუცილებელი ხარჯები.
3. დამსაქმებელი ვალდებულია უზრუნველყოს ოფთალმოლოგის მიერ დასაქმებულების გასინჯვა იმ შემთხვევაში თუ ამ მუხლის პირველი პუნქტის „ბ“ და „გ“ ქვეპუნქტებში აღნიშნული ტესტირების შედეგები ამის აუცილებლობაზე მიუთითებს.
4. დამსაქმებელმა დასაქმებულებს კონკრეტული სამუშაოს შესრულებისთვის განკუთვნილი სპეციალური მაკორექტირებელი საშუალებები უნდა გამოუყოს, თუ წინამდებარე მუხლის პირველი პუნქტით განსაზღვრული ტესტირების ან გასინჯვის შედეგები ამის აუცილებლობაზე მიუთითებს და თუ ჩვეულებრივი მაკორექტირებელი საშუალებების გამოყენება შეუძლებელია.
5. დასაქმებული, რომელიც მონიტორიან მოწყობილობებთან მუშაობასთან დაკავშირებით ჯანმრთელობის პრობლემებს უჩივის, მაშინ დამსაქმებელმა ასევე უნდა უზრუნველყოს მისი ძვალ-კუნთოვანი, ნევროლოგიური და სისხლის მიმოქცევის სისტემების სამედიცინო შემოწმება შესაბამისი სპეციალისტის მიერ.
6. დასაქმებულებს არ შეიძლება დაეკისროს წინამდებარე მუხლში აღნიშნულ სამედიცინო შემოწმებასთან დაკავშირებული ხარჯები, თუ ამ მუხლის მე-2 პუნქტით დადგენილი შემოწმების გავლის დამადასტურებელი დოკუმენტის წარმოდგენის დროს, მას არ აღენიშნებოდა ძვალ-კუნთოვანი, ნევროლოგიური, სისხლის მიმოქცევის სისტემების ან/და ოფთალმოლოგიური დაზიანებები.









დანართი 2
ტექნიკური რეგლამენტი - სამუშაო ადგილებთან დაკავშირებული მინიმალური მოთხოვნების დადგენის თაობაზე
მუხლის 1. საერთო მოთხოვნები
1. „ტექნიკური რეგლამენტი - სამუშაო ადგილებთან დაკავშირებული მინიმალური მოთხოვნების დადგენის თაობაზე“ მითითებული ვალდებულებები, გამოიყენება “ტექნიკური რეგლამენტი − მონიტორიან მოწყობილობებთან მუშაობისას უსაფრთხოებისა და ჯანმრთელობის დაცვის მინიმალური მოთხოვნების შესახებ”-ის მიზნების მისაღწევად, კერძოდ:
ა) უზრუნველყოფილი იყოს მონიტორიანი მოწყობილობის აუცილებელი კომპონენტების სამუშაო ადგილზე განთავსება;
ბ) მონიტორიან მოწყობილობაზე შესასრულებელი სამუშაოს ძირითადი მოთხოვნები და მახასიათებლები არ უშლიდეს ხელს სამუშაო ადგილებთან დაკავშირებულ მინიმალურ მოთხოვნათა შესრულებას.
გ) ამ რეგლამენტის მოთხოვნების ცვლილებებისას გათვალისწინებულ იქნას ტექნოლოგიური პროგრესის შედეგები.

მუხლი 2. ზოგადი მოთხოვნები
ა) სამუშაო ადგილზე მონიტორიანი მოწყობილობის გამოყენება არ უნდა უქმნიდეს საფრთხეს დასაქმებულთა უსაფრთხოებასა და ჯანმრთელობას.
ბ) დასაქმებულის მიერ მუდმივად და სრული სიმკაცრით უნდა გაკონტროლდეს მონიტორიანი ხელსაწყოების ტექნიკური გამართულობა და სტანდარტებთან შესაბამისობა.

მუხლი 3. აღჭურვილობა
1. მონიტორი
ა) მონიტორზე გამოსახული სიმბოლოები კარგად გამოკვეთილი და ფორმირებული უნდა იყოს, მათ ადეკვატური ზომა უნდა გააჩნდეთ და ამ სიმბოლოებსა და ხაზებს შორის ადეკვატური მანძილი უნდა იყოს დაცული;
ბ) გამოსახულება მონიტორზე უნდა იყოს სტაბილური, ციმციმისა და სხვა არასტაბილურობის გარეშე;
გ) დასაქმებულს მარტივად უნდა შეეძლოს მონიტორის სიკაშკაშის და/ან სიმბოლოებსა და ფონს შორის კონტრასტის რეგულირება, გარდა ამისა შესაძლებელიუნდა იყოს მონიტორის და მასზე გამოსახული სიმბოლოების გარემო პირობებთან ადვილად მისადაგება/დარეგულირება;
დ) შესაძლებელი უნდა იყოს მონიტორის ადვილად და თავისუფლად ბრუნვა და გადახრა დასაქმებულის საჭიროების შესაბამისად;
ე) ეკრანისათვის მონიტორისთვის ან რეგულირებადი მაგიდისთვის გათვალისწინებული უნდა იყოს დამატებითი/ცალკე საყრდენის გამოყენების შესაძლებლობა;
ვ) მონიტორი არ უნდა ირეკლავდეს, ასევე არ უნდა გააჩნდეს ისეთი ანარეკლი (სიკაშკაშე), რომელიც დასაქმებულს დისკომფორტს შეუქმნის;
ზ) დასაქმებულის თვალსა და მონიტორზე გამოსახულ დეტალს შორის (რომელსაც დასაქმებული აკვირდება) ოპტიმალური დაშორება დამოკიდებულია დეტალის ზომაზე და უნდა მერყეობდეს 500-დან 700 მილიმეტრამდე. ხედვის დისტანცია არ უნდა იყოს 400 მილიმეტრზე ნაკლები. 

2. კლავიატურა
ა) კლავიატურა განცალკევებული უნდა იყოს მონიტორისგან და  შესაძლებელი უნდა იყოს მისი დახრა, რათა დასაქმებულს შეეძლოს მისთვის მოსახერხებელი სამუშაო პოზის შერჩევა ხელებისა და მაჯის გადაღლის  თავიდან აცილების მიზნით;
ბ) კლავიატურის წინ უნდა იყოს საკმარისი ადგილი იმისათვის, რომ დასაქმებულს შეეძლოს ხელებითა და მაჯით სამუშაო ზედაპირზე დაყრდნობა;
დ) ანარეკლის თავიდან ასაცილებლად კლავიატურას უნდა გააჩნდეს მქრქალი ზედაპირი; 
ე) კლავიატურის დიზაინი და კლავიშების ზომა კლავიატურის ადვილად გამოყენების საშუალებას უნდა იძლეოდეს;
ვ) კლავიშებზე განლაგებული სიმბოლოები ადეკვატურად უნდა იყოს გამოკვეთილი და მათი გარკვევა მარტივად უნდა იყოს შესაძლებელი დასაქმებულის სამუშაო პოზიდან. 

3. სამუშაო მაგიდა ან სამუშაო ზედაპირი
ა) სამუშაო მაგიდას ან სამუშაო ზედაპირს უნდა გააჩნდეს საკმარისად დიდი ნაკლებად არეკლვადი ზედაპირი, სადაც ეკრანი, კლავიატურა, დოკუმენტები და სხვა აღჭურვილობა მოხერხებულად განთავსდება;
ბ) დოკუმენტების დამჭერი უნდა იყოს მყარი და რეგულირებადი, უნდა განთავსდეს ისე, რომ თვალისა და თავის არაკომფორტული მოძრაობა მინიმუმამდე იქნას დაყვანილი;
გ) დასაქმებულებს საკმარისი სივრცე უნდა გააჩნდეთ მათთვის კომფორტული პოზის მოსაძებნად და ფეხების განლაგების შესაცვლელად.

4. სამუშაო სავარძელი
ა) სამუშაო სავარძელი უნდა იყოს მდგრადი, უზრუნველყოს დასაქმებულის თავისუფალი მოძრაობა და პოზა;
ბ) სავარძლის სიმაღლე უნდა იყოს რეგულირებადი;
გ) შესაძლებელი უნდა იყოს სავარძლის საზურგის როგორც სიმაღლის, ისე დახრის რეგულირება; 
დ) მოთხოვნის შემთხვევაში დასაქმებულს უნდა მიეწოდოს ასევე ფეხების სადგამი.

მუხლი 4. სამუშაო გარემო
1. სამუშაო ადგილთან დაკავშირებული მოთხოვნები
ა) სამუშაო სივრცის ერგონომიკული მახასიათებელი მაქსიმალურად უნდა შეესაბამებოდეს დადგენილ სტანდარტებს;
ბ) ერთი ადამიანისთვის განკუთვნილი სამუშაო ადგილის მოცულობა მინიმუმ 12მ3 უნდა იყოს;
გ) სამუშაო ადგილი ისე უნდა დაპროექტდეს, რომ დასაქმებულს ადვილად შეეძლოს მოძრაობა და პოზის შეცვლა.

2. განათება
ა) სამუშაო გარემოს და/ან სამუშაო ადგილის განათება 300-700 ლუქსს უნდა შეადგენდეს;
ბ) ასევე აუცილებელია საკმარისი კონტრასტი იქმნებოდეს მონიტორსა და მის უკან არსებულ ფონს შორის;
გ) განათებასთან მიმართებაში გათვალისწინებული უნდა იყოს სამუშაოს სახეობა და დასაქმებულის მხედველობასთან დაკავშირებული მოთხოვნები;
დ) მონიტორზე და სხვა აღჭურვილობაზე განათებისგან გამოწვეული შესაძლო ანარეკლი და სიკაშკაშე, ხელოვნური განათების საშუალებების, სამუშაო ადგილის ერთმანეთთან კოორდინირებისა და განლაგების მეშვეობით, თავიდან უნდა იქნას აცილებული;
ე) დამსაქმებელმა უნდა უზრუნველყოს სპეციალური სერთიფიცირებული ლუქსმეტრით სამუშაო სივრცის განათების გაზომვა და მონიტორინგი. შესაძლებელია ასევე დამსაქმებლის მიერ პერიოდული გაზომვების ჩატარება,  შესაბამისი კომპეტენციის მქონე სამსახურების მეშვეობით.

2. ანარეკლი და სიკაშკაშე
ა) სამუსაო ადგილები უნდა მოეწყოს იმგვარად, რომ სინათლის წყაროებმა (მაგ: ფანჯრები, სხვა ღიობები, გამჭირვალე ან სინათლის გამტარი ტიხრები, ხასხასა ფერების მქონე ნათურები ან კედლები) არ წარმოქმნან მონიტორზე პირდაპირი სიკაშკაშე და ანარეკლები;
ბ) სამუშაო ადგილის მოწყობის დროს, ასევე გათვალისწინებულ უნდა იქნეს, რომ სამუშაო სივრცეში არსებულ ფანჯრებს გააჩნდეს შესაბამისი დამფარავი და რეგულირებადი მოწყობილობები, რომლებიც სამუშაო ადგილზე შემოსულ დღის სინათლეს დაარეგულირებს.

3. ხმაური
ა) სამუშაო ადგილი, მოწყობისას უზრუნველყოფილი უნდა იქნას იმგვარად, რომ მასში განლაგებული მოწყობილობების მიერ გამოცემული ხმაურის დონე 60 დეციბელს არ  აღემატებოდეს, რათა ხმაურმა არ გამოიწვიოს ყურადღების გაფანტვა და საუბრისთვის ხელის შეშლა;
ბ) დამსაქმებელმა პერიოდულად საკუთარი მზომი ხელსაწყოების ან დაქირავებული შესაბამისი კომპეტენციის მქონე სამსახურების მეშვეობით, უნდა უზრუნველყოს სპეციალური სერთიფიცირებული ხმაურ-მზომით, სამუშაო სივრცეში ხმაურის გაზომვა და მონიტორინგი.

4. ტემპერატურა
ა) ყველა იმ მოწყობილობამ, რომელიც გამოყენებულია სამუშაო ადგილზე, არ უნდა გამოსცეს ზედმეტი სიმხურვალე, რათა დასაქმებულებს არ შეექმნათ დისკომფორტი სამუშაო პროცესში;
ბ) ოპტიმალური ტემპერატურა სამუშაო პროცესის განხორციელების დროს არის 22 - 27oC, ხოლო დასაშვებ ტემპერატურას 18 - 30oC შეადგენს.
გ) დამსაქმებელმა ამ პუნქტის „ბ” ქვეპუნქტის შასაბამისად ტემპერატურის შენარჩუნების მიზნით,  პერიოდულად, საკუთარი მზომი ხელსაწყოების ან დაქირავებული შესაბამისი კომპეტენციის მქონე სამსახურების მეშვეობით, უნდა უზრუნველყოს ტემპერატურის გაზომვა, ხოლო შემდგომ მისი პერიოდული მონიტორინგი.

5. გამოსხივება
ა) ელექტრომაგნიტური სპექტრის ხილული ნაწილის გარდა ყველა სხვა სახის რადიაციის დონე ისეთ უმნიშვნელო მაჩვენებლებამდე უნდა იქნას დაყვანილი, რომლებიც გამორიცხავს დასაქმებულთა უსაფრთხოებისა და ჯანმრთელობისთვის საფრთხის შექმნას;  
ბ) ყველა ის ნივთი და ხელსაწყო, რომელიც რადიაციული დონის დასაშვებ ზღვარს მიღმა გამოსხივებას მოიცავს, არ შეიძლება იყოს განთავსებული სამუშაო სივრცეში, გარდა იმ შემთხვევებისა, როდესაც ის განთავსებულია საქართველოს კანონმდებლობის წესების დაცვით;

6. ტენიანობა
ა) სამუსაო ადგილზე ტენიანობის მისაღები დონეა 30% - 70%-ის ფარგლებში;
ბ) დასაქმებული ვალდებულია უზრუნველყოს სამუშაო ადგილებზე ტენიანობის მუდმივი კონტროლი.

მუხლი 5. ოპერატორის/კომპიუტერის მაკავშირებელი რგოლი (ინტერფეისი)
1. კომპიუტერული პროგრამების შექმნისას, შერჩევისას, დაკვეთისას და ცვლილებისას და ასევე იმ საქმიანობის დაგეგმვისას, რომლის განსახორციელებლად მონიტორიანი მოწყობილობის გამოყენებაა საჭირო, დამსაქმებელმა უნდა გაითვალისწინოს შემდეგი პრინციპები.
ა) კომპიუტერული პროგრამა შესაფერისი უნდა იყოს კონკრეტული საქმიანობისთვის.
ბ) კომპიუტერული პროგრამა უნდა იყოს მარტივად მოსახმარი და საჭიროების შემთხვევაში დასაქმებულის ცოდნისა და გამოცდილების შესაბამისად ადაპტირებადი; 
გ) პროგრამულმა სისტემებმა დასაქმებულებს უნდა მიაწოდონ ინფორმაცია მათ მიერ შესრულებული სამუშაოს შესახებ;
დ) სისტემებმა ინფორმაცია იმ სისწრაფით და ფორმატში უნდა აჩვენონ, რომელიც დასაქმებულზე იქნება მორგებული; 
ე) კომპიუტერული პროგრამის ერგონომიკის პრინციპები უნდა იქნას გამოყენებული, დასაქმებულის მიერ მონაცემების დამუშავებისას;
ვ) დასაქმებულთა წინასწარ ინფორმირების გარეშე მის მიერ შესრულებული სამუშაოს ხარისხობრივი და რაოდენობრივი საკონტროლო პროგრამული სისტემების გამოყენება დაუშვებელია. 


